
यह किताब उस इंसान को समर्पित है, जिसने मेरे असली व्यक्तित्व के साथ सबसे ज़्यादा धैर्य बरता है – मेरी पत्नी। 

प्रस्तावना

लिखना जुनून नाम की दवा से होने वाले बुखार जैसा होता है – इसे बयान करने का यही इकलौता तरीका है। जुलाई 2018 में, 46 साल की उम्र में मैंने बगैर किसी पूर्व अनुभव के इस बुखार को आज़माकर देखने का फैसला किया। बस उसी दिन से मेरी कलम ने रुकने का नाम नहीं लिया है।  

मेरा एक अच्छा दोस्त मुझे यह कहकर प्रोत्साहित करता है कि मैं एक विरासत तैयार कर रहा हूँ। मैं आशा करता हूँ कि यह एक अच्छी विरासत साबित हो क्योंकि इसके चक्कर में मेरी एक बाज़ू टेंडनाइटिस की चपेट में आ चुकी है...

पर मेरी कलम है कि थमने का नाम ही नहीं लेती!

दो महीने की छोटी-सी अवधि में ही मैंने लगभग दो सौ कहानियाँ लिख डाली हैं, जिनमें अलग-अलग तरह की लघु कथाओं से लेकर एक उपन्यास तक शामिल है। मेरी इन रचनाओं के बारे में अधिक जानकारी के लिए लेखक की अन्य रचनाओं  वाले अनुभाग को देखें। इनके अलावा, मैंने छोटी-छोटी कविताएँ, ड्रामा और विभिन्न शैलियों वाले लेख भी लिखे हैं। मेरी रचनाओं की प्रासंगिकता का फैसला मैं काल-चक्र और अपने पाठकों पर ही छोड़ता हूँ।  

इस दौरान मैंने एक ब्लॉग भी बनाया है, जिसमें मैं अपनी सारी रचनाओं को संग्रहित करता जाता हूँ। साहित्यिक पत्रिकाओं में और सोशल मीडिया पर भी मैं अक्सर सक्रिय रहता हूँ।

मेरी कहानियाँ पढ़ने के लिए मैं आपका आभारी हूँ।





दानिएल कनाल्स फ्लोरेस




जानलेवा किस

उनकी जीभें एक साथ, अपनी संपूर्ण लंबाई में बाहर आकर एक-दूसरे से ऐसे लिपटने लगीं, जैसे वह उनकी ज़िंदगी का आखिरी दिन हो। मांसपेशियों के उस अद्भुत मिलन के दौरान उन दोनों ही की आँखें खुली हुई थीं।

उन दोनों की मुलाकात एक ही समय पर हुई थी... एक ही मक्खी को धर दबोचने के लिए!

दोनों गिरगिट आपस में गुत्थम-गुत्था हो गए और फिर उसी गुत्थी में वे कुछ इस कदर उलझे कि कुछ ही देर में वे भूख की बलि चढ़ गए।

***

धर्म का मॉडर्न धंधा

प्रोरोबॉट नाम की कंपनी ने पिछले साइबर मेले में सूली पर लटके यीशु का रोबॉट मॉडल पेश किया था। इस मॉडल के माध्यम से यीशु से बात की जा सकती थी। शुरू-शुरू में तो लोगों को यह किसी भद्दे मज़ाक जैसा लगा। कुछ लोग तो नाराज़ होकर वहाँ से चले भी गए। मगर जिन लोगों ने रुककर उस मॉडल से बातचीत की, उनके साथ कुछ ऐसी घटनाएँ घटी, जिनकी व्याख्या कर पाना थोड़ा मुश्किल है। दो लोगों ने धर्म-परिवर्तन कर लिया, एक अंधे की आँखों की रोशनी वापस आ गई, और एक सिरफिरा, जिसने रोबॉट पर हमला करने की कोशिश की थी, रोबॉट को अपना दूसरा गाल आगे करते देख घुटनों के बल गिर पड़ा।  

***

पीली बर्फ़

तोपी नाम का स्नोमैन, जिसे शहर के बच्चों ने चौक पर बनाकर खड़ा किया था, अब तंग आ चुका था। और आता भी क्यों न? सबसे पहले तो उसपर कोई कुत्ता पेशाब कर गया था, और फिर अपनी ड्यूटी पर पीकर बैठा कोई आदमी। हद तो तब हो गई, जब कुछ गुंडों ने उसकी आँखों के साथ-साथ उसकी नाक के तौर पर लगी हुई गाजर निकालकर उन्हें उसकी धड़ से नीचे लगे बर्फ़ के गोले में, उसके गुप्तांगों की तरह लगा दिया। निराश होकर तोपी यही दुआ करने लगा कि उस सुबह सूरज की किरणों में इतना ताप हो कि उसका जड़ और दुखद अस्तित्व हमेशा-हमेशा की लिए उन किरणों की भेंट चढ़ जाए।

***

खर्राटे हैं तो जहान है

खर्राटे लेना हमारे प्राकृतिक रक्षा-तंत्र की एक प्रक्रिया मात्र होती है। हमारे पूर्वज गुफाओं में सोया करते थे। इन गुफाओं के चारों ओर बड़े-बड़े आदमखोर जीव-जंतु रहते थे। जब भी ऐसा कोई जानवर गुफा के मुँह के पास फटकता, तो उसे उन लंबे-लंबे खर्राटों की आवाज़ सुनाई देती, जिससे उसे यह समझ आ जाता कि उस गुफा में पहले से ही कोई मौजूद था व उसमें प्रवेश न करने में ही उसकी भलाई थी।

“तो अब आगे से मुझे खर्राटे मारने से रोकने की कोशिश मत करना! क्या पता, मेरे खर्राटे कब तुम्हारी जान बचा लें।”

***

[image: image]


चूहा

“आह, आह!” की उन चीखों ने मेरे रोंगटे खड़े कर दिए थे। उसी पल, पाइप के ऊपर चढ़ता एक चूहा काफ़ी ऊँचाई से अपनी पीठ के बल गली में जा गिरा। अचानक चमकती हुई बिजली की रोशनी में वह नज़ारा जैसे जगमगा उठा था। अटारी में रखे डाइनिंग रूम वाले टेबल पर चढ़ आई एक छोटी-सी लड़की चिल्ला-चिल्लाकर तूफ़ान के शोर को खुली चुनौती दे रही थी। ये बच्चे भी न!  

अगली सुबह वह चूहा सड़क के बीच में मरा हुआ पाया गया। डर के मारे उसका रंग पीला पड़ गया था। 

दरअसल चूहों को खरगोशों से डर लगता है क्योंकि वे उन्हें किसी बड़े चूहे जैसे लगते हैं।

***

भुजाधारी जोखिम

खुलते दरवाज़े से चर्राने की आवाज़ आई। अंधी बाहें अपने अगले शिकार की खोज कर रही थीं। खर्राटों के शोर से अपना रास्ता खोजते हुए वे बिस्तर के सिरे को छूती हुई निकल गईं। खर्राटों की आवाज़ लयबद्ध ढंग से ऊपर-नीचे हो रही थी।

नींद में उस लड़के की लार भी टपक रही थी।

तभी उसने एक ज़ोरदार पाद मारा। वह अभी भी घोड़े बेचकर सो रहा था।

उस बाज़ू को यह समझ ही नहीं आ रहा था कि उसे आगे बढ़ते रहना चाहिए या फिर रुक जाना चाहिए। उसे इस बात का कोई अंदाज़ा ही नहीं था कि उसका यह अगला शिकार आखिर था कौन। पास आते खतरे से अनजान वह लड़का अभी भी बेधड़क खर्राटे मार रहा था।

